
ABSTRAK 

 

 

Kajian ini dijalankan adalah bertujuan untuk mengkaji penggunaan teknologi 

maklumat dan komunikasi (ICT) dalam kalangan pekerja sektor awam di Sabah. 

Selain itu, kajian ini juga dijalankan untuk menentukan tahap penggunaan ICT, 

faktor-faktor yang menghalang penggunaan ICT dan pengaruh penggunaan ICT 

terhadap prestasi kerja dalam kalangan pekerja sektor awam di Sabah. Seramai 108 

orang responden yang terdiri daripada pelbagai jenis pekerjaan dalam sektor awam 

telah dipilih sebagai sampel kajian untuk mencapai objektif yang telah ditetapkan. 

Kajian ini dijalankan menggunakan kaedah tinjauan iaitu dengan mengedarkan 

borang soal selidik kepada pihak responden secara atas talian. Analisis deskriptif 

menggunakan kekerapan, peratusan, dan min telah dilaksanakan dalam kajian ini. 

Hasil dapatan kajian mendapati bahawa tahap penggunaan ICT dalam kalangan 

pekerja sektor awam berada pada tahap yang tinggi yang sekaligus menunjukkan 

bahawa pekerja sektor awam ini tidak mempunyai masalah dalam penggunaan ICT. 

Tambahan pula, analisis regrasi mudah turut digunakan dalam kajian ini 

menunjukkan bahawa pekerja dalam kalangan sektor awam tidak mempunyai 

halangan untuk menggunakan ICT kerana ianya berada pada tahap yang sederhana. 

Malahan, penggunaan ICT telah menyebabkan prestasi kerja mereka semakin 

meningkat. Model kajian dalam kajian ini turut menunjukkan nilai signifikan iaitu 

.000.  

 

 

 

Kata Kunci: tahap penggunaan, faktor penghalang, prestasi pekerja, ICT 

ABSTRACT 

 

This study was conducted to examine the use of information and communication 

technology (ICT) among public sector employees in Sabah. In addition, this study 

was also conducted to determine the level of ICT use, factors that hinder the use of 

ICT and the influence of ICT use on job performance among public sector employees 

in Sabah. A total of 108 respondents from various types of occupations in the public 

sector were selected as the study sample to achieve the set objectives. This study 

was conducted using the survey method by distributing questionnaires to the 

respondents online. Descriptive analysis using frequency, percentage, and mean was 

performed in this study. The results of the study found that the level of ICT use 

among public sector employees is at a high level which also shows that public sector 

employees do not have problems in the use of ICT. Furthermore, simple regression 

analysis was also used in this study showing that employees in the public sector have 

no barriers to using ICT because it is at a moderate level. In fact, the use of ICT has 

resulted in their work performance increasing. The research model in this study also 

showed a significant value of .000. 

 

 

 

 

Keywords: level of use, barrier factors, employee performance, ICT 

BAB 1 

 

PENGENALAN 

 

 

 

1.1 Latar Belakang 

Kemajuan Teknologi Maklumat dan Komunikasi (ICT) semakin hari memberi kesan 

yang besar kepada sistem pekerjaan yang ada terutamanya untuk pemprosesan 

data. Setiap sektor pekerjaan terutamanya sektor awam mempunyai cabaran yang 

tersendiri dan harus dihadapi oleh semua pekerja untuk memastikan mereka ini 

berupaya untuk melaksanakan setiap kerja yang diperuntukkan. Sehubungan dengan 

itu, ledakan dan timbunan maklumat, memerlukan pekerja yang mahir dan 

mempunyai kepakaran dalam penggunaan Teknologi Maklumat dan Komunikasi 

(ICT).  Tambahan pula, jika kita lihat pada hari ini, penggunaan ICT dalam dunia 

pekerjaan banyak membantu menghubungkan antara pekerja dan pihak pengurusan 

dalam menyiapkan pelbagai bentuk pekerjaan yang ada. Malahan, telefon pintar dan 

komputer dimanfaatkan sepenuhnya demi mendapatkan pelbagai jenis maklumat 

untuk memastikan agenda setiap organisasi dapat dicapai. Bukan itu sahaja, 

kemajuan teknologi ini juga banyak memudahkan proses sesuatu sistem untuk 

membantu meningkatkan kualiti dan kuantiti pekerjaan serta membantu 

mempercepatkan sesuatu aliran pekerjaan (Nur Amirah Ahmadol et al., 2020). 

 

 Selain itu, perkembangan dalam dunia teknologi masa kini tidak dinafikan 

cukup memberikan impak kepada perkembangan pekerjaan di dunia termasuklah 

negara kita Malaysia. Malaysia kini merupakan sebuah negara membangun yang 

mempunyai ekonomi kompetitif (Nabil Basaruddin, 2018). Memasuki era globalisasi 

menjadikan Malaysia bergerak seiring dengan perkembangan teknologi masa kini 

kerana masyarakat telah beralih kepada dunia digital ekoran arus pemodenan yang 

serba canggih. Lantaran itu, perubahan yang terjadi kini telah menyebabkan pekerja 

beranggapan bahawa tugas dan beban kerja mereka semakin hari semakin mencabar 

kesan daripada perubahan yang berlaku iaitu era globalisasi. Tugas-tugas perlu 

diselesaikan menggunakan teknologi sebagai salah satu inovasi dalam bidang 

pekerjaan. Dengan menggunakan pendekatan ini para pekerja dapat meningkatkan 

cara penyampaian mereka yang mana daripada cara tradisional kepada cara yang 

lebih moden. Walaupun, pada hakikatnya memang tidak mudah untuk menukar 

sesuatu kebiasaan kepada yang baharu, namun pemupukan sikap berusaha akan 

menjadikan seorang pekerja ini lebih berpengetahuan (Noradilah Aziz dan Lei Wei 

Sieng, 2019). Teknologi Maklumat dan Komunikasi (ICT) juga telah digunakan secara 

meluas dan merupakan salah satu aspek yang paling penting dalam pelbagai bidang 

termasuklah dalam bidang sektor awam. Perkara ini amat bersesuaian dengan 

medium yang semakin hari semakin penting dalam membantu melaksanakan 

pekerjaan masa kini. Sehubungan dengan itu, kemahiran ICT di sektor awam 

sememangnya tidak dapat disangkal lagi dalam era yang semakin hari semakin maju. 

Malahan, industri 4.0 pun telah mula beralih kepada industri 5.0. Pendedahan 

kemahiran ICT kepada pekerja merupakan salah satu agenda yang penting untuk 

organisasi agar para pekerja ini tidak janggal dalam menggunakan peralatan yang 

melibatkan ICT di jabatan tempat mereka bekerja (Nur Amirah Ahmadol et al., 2020).  

 

 Di samping itu, penggunaan ICT juga telah memberi peluang kepada para 

pekerja untuk meneroka dan berfikiran kreatif dan kritis. Malahan, ianya juga telah 

memberi kesan yang amat positif kepada para pekerja yang mana mereka ini tidak 

lagi menjadi pasif tetapi mempunyai peluang untuk melibatkan diri secara aktif 

apabila menggunakan ICT (Nuraimi Kamis, 2017). Tidak dinafikan, penggunaan ICT 

juga banyak membantu pekerja dalam mempelbagaikan cara mereka menyiapkan 

kerja serta digunakan sebagai pemudahcara. Misalnya, terdapat satu sistem yang 

dikenali sebagai Sistem Maklumat Otomasian Pejabat (OAS) yang digunakan dalam 

apa sahaja tugas di setiap organisasi dengan tujuan untuk menghasilkan kerja yang 

bermutu dan berkualiti serta mencapai kecekapan dalam bekerja. Dengan erti kata 

lain, pekerja haruslah menguasai kemahiran asas ICT. Kemahiran-kemahiran yang 

perlu ada ini merangkumi kemahiran media elektronik dan menggunakan sistem 

rangkaian komputer. Walau bagaimanapun, penggunaan ICT dikatakan masih 

rendah dalam kalangan pekerja sektor awam. Begitu juga dengan halangan 

penggunaan harus diambil perhatian kerana ianya merupakan suatu masalah dan isu 

yang hebat diperdebatkan serta memerlukan jalan penyelesaian kerana jika tidak 

prestasi pekerja akan turut terjejas (Nur Amirah Ahmadol et al., 2020). 

 

1.2 Permasalahan Kajian 

Terdapat beberapa pernyataan permasalahan yang timbul dalam kajian ini tentang 

Penggunaan Teknologi Maklumat dan Komunikasi (ICT) dalam kalangan pekerja 

sektor awam di Sabah. Permasalahan yang diketengahkan ini merupakan antara isu 

yang jelas dan nyata berlaku lebih-lebih lagi dalam dunia pekerjaan masa kini. Selain 

itu, masalah yang diketengahkan dalam kajian ini tidak diteliti dengan sepenuhnya 

lebih-lebih lagi dalam sektor awam. Walhal seperti yang kita sedia maklum, bukan 

hanya bidang pekerjaan sektor pendidikan sahaja yang menghadapi isu dan masalah 

penggunaan ICT ini, malahan terdapat beberapa pekerja sektor awam turut terkesan 

dan mereka ini perlu memastikan diri mereka ini mampu menggunakan ICT bagi 

melaksanakan semua pekerjaan yang diberikan oleh pihak pengurusan atasan. 

Sehubungan dengan itu, bagi membuktikan kesahihan terhadap penumpuan kajian 

berkaitan pendidikan semata-mata yang dilaksanakan pengkaji sebelum ini maka 

kajian ini akan cuba mengupas serba sedikit isu-isu yang berlaku dalam kalangan 

pendidik yang telah diambil perhatian tanpa menyentuh soal pekerja dalam sektor 

awam bidang lainnya terutamanya yang melibatkan penggunaan ICT.  

 

1.2.1 Kajian Lepas Berkaitan Penggunaan Teknologi Maklumat dan 

Komunikasi (ICT) Dalam Kalangan Pekerja Sektor Awam Hanya Tertumpu 

Kepada Sektor Pendidikan Sahaja. 

Kajian lepas berkaitan Penggunaan Teknologi Maklumat dan Komunikasi (ICT) Dalam 

Kalangan Pekerja Sektor Awam hanya tertumpu kepada Sektor Pendidikan sahaja. 

Hal ini demikian kerana, ramai penyelidik terdahulu dan kini hanya menumpuhkan 

perhatian berkenaan penggunaan ICT dalam kalangan guru semata-mata tanpa 

mengambilkira pekerja sektor awam dalam bidang lainnya. Ini dapat dibuktikan 

dalam kajian yang telah dijalankan oleh Hasliza Hashim et al., (2016) yang mana 

menurut pengkaji penggunaan kaedah tradisional sudah dianggap kurang berkesan 

dan tidak menggamit minat pelajar baru untuk belajar. Justeru itu, para pendidik ini 

dikatakan perlu memikirkan kaedah alternatif yang lebih inovatif dan efektif seperti 

pembelajaran yang berasaskan ICT. Ianya sesuai dengan peranan pendidik yang 

mengalami transformasi. Di sini jelas menunjukkan bahawa isu berkenaan bidang 

pendidikan ini telah diberi perhatian yang lebih berbanding bidang lain yang 

melibatkan sektor awam (Hasliza Hashim et al., 2016). 

 

 Bukan itu sahaja, isu ini turut dikupas lebih-lebih lagi pada masa kini 

disebabkan wabak COVID-19 yang melanda dunia menghalang para pendidik ini 

untuk melakukan sesi pembelajaran secara bersemuka. Sehubungan dengan itu, 

melalui kajian yang dijalankan oleh Roida Pakpahan et al., (2020) menyatakan 

bahawa wabak Pandemik COVID-19 yang sedang melanda dunia ini telah 

mempengaruhi dunia pendidikan dimana proses Pengajaran dan Pembelajaran (PdP) 

harus dilakukan secara jarak jauh. Perkara ini dilakukan untuk menyokong keputusan 

kerajaan yang telah melaksanakan Perintah Kawalan Pergerakan (PKP) seperti yang 

telah diumumkan oleh Perdana Menteri Malaysia. PKP dilaksanakan untuk 

menghalang penyebaran wabak COVID-19 ini daripada terus meningkat. Pada sisi 

lainnya pula, dunia pendidikan ini terpaksa menjalankan proses PdP ini daripada 

rumah dan terpaksa memanfaatkan sepenuhnya ICT ini untuk para pendidik ini 

menyalurkan ilmu kepada pelajar. Lantaran itu, kesedaran penggunaan ICT kerap 

kali dikaitkan hanya kepada bidang Pendidikan. Walhal sebenarnya bukan bidang 

Pendidikan semata-mata yang perlu menggunakan ICT ini, malah pekerja sektor 

awam lainnya juga turut terjejas dan perlu menggunakan ICT sepanjang pelaksanaan 

PKP dijalankan (Roida Pakpahan et al., 2020). 

1.2.2 Kajian Berkenaan Faktor-Faktor Yang Menghalang Penggunaan 

Teknologi Maklumat dan Komunikasi (ICT) Hanya Terhad kepada Pekerja 

Dalam Sektor Pendidikan.  

Selain itu, jika kita lihat dari sudut praktikalnya pula, ICT ini juga sering dikaitkan 

dengan sektor pendidikan sahaja. Walau bagaimanapun, skop ICT ini sangatlah luas 

lebih-lebih lagi melibatkan halangan yang terpaksa dihadapi golongan pekerja ini 

semasa menggunakan ICT.  Hal ini dikatakan demikian kerana, bukan semua pekerja 

sektor awam ini tahu untuk mengaplikasikan ICT ini lebih-lebih lagi pekerja yang 

baru memulakan kerjayanya.  

 

 Sehubungan dengan itu, terdapat beberapa kajian yang dapat membuktikan 

bahawa faktor-faktor yang menghalang penggunaan ICT hanya terhad kepada 

pekerja sektor pendidikan sahaja. Menurut Nuraimi Kamis (2017) antara kekangan 

yang dihadapi oleh guru-guru ini adalah dari aspek kemahiran guru, kekurangan 

peralatan, kekangan penyelenggaran komputer dan juga kekangan masa. Dalam 

kajiannya menunjukkan bahawa kekurangan peralatan ini antara yang menjadi isu 

hebat diperdebatkan kerana terdapat pendidik yang tidak mempunyai kelengkapan 

peralatan semasa melaksanakan PdP dari rumah. Tambahan pula, penyelenggaran 

yang tidak cekap dan memerlukan bantuan teknikal untuk membaiki komputer turut 

menjadi kekangan kepada para pendidik ini. Bahkan, aspek masa juga dipersoalkan 

oleh segelintir guru kerana bagi mereka menggunakan ICT ini menyebabkan mereka 

ini sukar untuk menghabiskan silibus pembelajaran yang ditetapkan. Malahan, 

terdapat beberapa pendidik terutamanya yang sudah berusia mengalami tekanan 

dalam memahami dan mempelajari cara untuk menggunakan ICT ini agar 

pembelajaran jarak jauh dapat dijalankan (Nuraimi Kamis, 2017).  

 

 Tambahan pula, menurut Hazura Mohamed et al., (2012) terdapat istilah yang 

diperkenalkan oleh Presiden Amerika Syarikat yang dikenali sebagai Bill Clinton 

berkenaan “Jurang Digital” bagi menyatakan berkenaan perbezaan antara rakyat 

yang mempunyai perkhidmatan internet yang paling pantas berbanding rakyat yang 

tidak mempunyai akses kepada teknologi atau ICT yang baik yang mana sekaligus 

menjadi faktor-faktor menghalang kepada penggunaan ICT. Hal ini dibuktikan 

melalui, adanya penciptaan beberapa istilah yang diperkenalkan penulis lain 

berkaitan jurang di antara yang menggunakan atau mengakses kepada teknologi 

telekomunikasi seperti telefon, internet dan komputer di tambah pula mereka ini 

tidak memiliki peralatan berkenaan (Hazura Mohamed et al., (2012). 

 

 Lantaran itu, antara faktor yang menghalang penggunaan ICT ini yang boleh 

dilihat dan dipecahkan kepada beberapa bahagian penting antaranya termasuklah 

“Akses Mental” (Menerangkan berkenaan kekurangan pengalaman asas digital 

kerana kurang minat terhadap teknologi), “Akses Material” (Kekurangan akses akibat 

kekurangan kelengkapan peralatan perkhidmatan seperti perkakas komputer dan 

rangkaian), “Akses Kemahiran” (Kekurangan kemahiran digital lantaran teknologi 

yang tidak mesra pengguna serta kekurangan pendidikan latihan atau sokongan 

sosial) dan terakhir “Akses Penggunaan” (Kekurangan peluang penggunaan 

Internet/ICT yang menjadi penghalang kepada capaian perkhidmatan digital) 

(Hazura Mohamed et al., 2012). Justeru itu, berdasarkan beberapa isu yang telah 

dikupas di atas maka dengan itu, jelas sekali menunjukkan bahawa kajian berkenaan 

faktor-faktor yang menghalang Penggunaan Teknologi Maklumat dan Komunikasi 

(ICT) hanya terhad kepada pekerja dalam sektor pendidikan sahaja (Hazura 

Mohamed et al., 2012). 

 

1.2.3 Kajian Lepas Berkenaan Pengaruh Penggunaan Teknologi Maklumat 

dan Komunikasi (ICT) terhadap Prestasi Kerja Dalam Kalangan Pekerja 

Sektor Awam Masih Kurang Dijalankan.  

Kajian lepas berkenaan Pengaruh Penggunaan Teknologi Maklumat dan Komunikasi 

(ICT) terhadap Prestasi Kerja dalam Kalangan Pekerja Sektor Awam masih kurang 

dijalankan. Ini dapat dibuktikan melalui kajian yang dijalankan oleh Goodhue dan 

Thompson (1995) yang menyatakan bahawa teknologi komunikasi lebih cenderung 

untuk mempengaruhi atau memberi impak positif terhadap prestasi kerja pekerja. 

Walau bagaimanapun, kajian yang dijalankan ini telah dilakukan sekian lamanya, 

perkara ini sudah pastilah amat berbeza dengan masa kini kerana seperti yang kita 

ketahui perubahan yang berlaku lebih-lebih lagi dalam dunia persaingan ini sangat 

menekan bukan sahaja pekerja tetapi juga pihak organisasi untuk sentiasa 

memantau dan menambahbaik prestasi pekerja melalui pelbagai bentuk latihan yang 

boleh dijalankan (Goodhue dan Thompson, 1995). 

 

 Selain itu, melalui kajian yang dijalankan oleh Wan Idros Wan Sulaiman et 

al., (2017) membuktikan bahawa keupayaan teknologi ini perlu sesuai dan 

diselaraskan mengikut tugas yang diberikan. Hal ini demikian kerana, pekerja yang 

memanfaatkan teknologi ini akan dapat mempengaruhi pencapaian prestasi yang 

lebih baik dan seperti yang diharapkan. Ini bermakna penggunaan ICT juga perlulah 

mengikut kepada bidang pekerjaan yang ada dan tertakluk kepada cara bagaimana 

organisasi mengaplikasikannya kepada pekerja. Justeru itu, dapat dikatakan isu ini 

belum sepenuhnya dikaji dan diteliti serta memerlukan kajian yang terbaharu bagi 

memastikan adanya perkembangan mengenai Pengaruh Penggunaan Teknologi 

Maklumat dan Komunikasi (ICT) terhadap Prestasi Kerja (Wan Idros Wan Sulaiman 

et al., 2017). 

 

 Bukan itu sahaja, kemahiran dan kecekapan ICT merupakan perkara yang 

menjadi keutamaan mengikut peredaran masa yang sekarang. Lantaran itu, terdapat 

beberapa pekerja dalam sektor perkeranian misalnya masih tidak mempunyai tahap 

pengetahuan yang tinggi berkaitan ICT. Perkara ini dibuktikan melalui penggunaan 

ICT yang sangat minimum. Di sini jelas sekali, menunjukkan bahawa kajian tahap 

penggunaan dalam kalangan para pekerja dalam sektor awam ini amat penting dan 

perlu diberi penekanan. Hal ini demikian kerana, dengan adanya penguasaan yang 

tinggi berkaitan ICT ini maka sudah pastilah prestasi kerja seseorang pekerja akan 

bertambah baik, kepuasan pekerja juga akan meningkat sekaligus menyumbang 

kepada peningkatan produktiviti yang baik dalam organisasi (Nur Amirah Ahmadol 

Marzuki et al., 2020).  

1.3 Persoalan Kajian  

1. Apakah tahap penggunaan ICT dalam kalangan pekerja sektor awam di Sabah? 

2. Apakah faktor-faktor yang menghalang penggunaan ICT dan pengaruh 

penggunaan ICT terhadap prestasi kerja dalam kalangan pekerja sektor awam di 

Sabah? 

 

1.4 Objektif Kajian 

1. Mengkaji tahap penggunaan Penggunaan ICT dalam kalangan pekerja sektor 

awam di Sabah. 

2. Mengenalpasti faktor-faktor yang menghalang penggunaan ICT dan pengaruh 

penggunaan ICT terhadap prestasi kerja dalam kalangan pekerja sektor awam di 

Sabah. 

 

1.5 Skop Kajian 

Kajian ini akan memberi perhatian kepada Penggunaan Teknologi Maklumat dan 

Komunikasi (ICT) dalam Kalangan Pekerja Sektor Awam di Sabah. Kajian ini tidak 

hanya tertumpu kepada pekerja yang sudah berkhidmat lama tetapi juga yang baru 

memulakan pekerjaan mereka. Selain itu, kajian ini juga dilaksanakan dengan 

mengedar borang soal selidik kepada para pekerja secara atas talian. Perkara ini 

dilakukan untuk mendapatkan maklum balas berkaitan dengan objektif kajian yang 

telah dirangka. 

 

1.6 Kepentingan Kajian 

Kajian ini dijalankan bertujuan untuk mendapatkan pengetahuan berkenaan tentang 

penggunaan teknologi maklumat dan komunikasi (ICT) dalam kalangan pekerja 

sektor awam di Sabah. Lantaran itu, kajian ini diharapkan dapat memberikan 

pencerahan dan membawa kepentingan kepada pekerja sektor awam, pihak 

pengurusan atasan dan organisasi khususnya di Sabah.  

1.6.1 Pekerja Sektor Awam 

Tidak dapat dinafikan bahawa pekerja merupakan tulang belakang dalam usaha 

untuk membangunkan sesebuah organisasi untuk terus berkembang dan mara 

seiring dengan perkembangan globalisasi dunia. Untuk menjadi seorang pekerja 

yang proaktif, seseorang pekerja tersebut perlulah bersedia dalam banyak perkara 

terutamanya dari segi mental dan fizikal untuk menghadapi sebarang kebarangkalian 

perubahan yang akan berlaku. Pekerja juga merupakan insan yang perlu 

menyesuaikan diri mereka dengan pendekatan serta kaedah yang bersesuaian 

dengan bidang pekerjaan mereka mengikut perkembangan dan perubahan yang 

terdapat dalam sesebuah organisasi. Teknologi Maklumat dan Komunikasi (ICT) ini 

merupakan sebuah pendekatan yang diperkenalkan sesuai dengan peredaran masa.  

 

 

 Sehubungan dengan itu, terdapat beberapa pekerja dalam sektor awam yang 

terpaksa beradaptasi atau bahasa paling mudahnya melaksanakan kerja 

berlandaskan ICT ini. Justeru itu, diharapkan hasil kajian yang dijalankan ini dapat 

memberikan gambaran kepada para pekerja tentang penggunaan ICT dalam 

kalangan pekerja sektor awam di Sabah. Pekerja dalam sektor awam yang 

mengetahui cara menggunakan ICT ini mempunyai kelebihan untuk menyesuaikan 

diri mereka dengan teknologi pada masa kini yang lebih luas bidangnya bukan sahaja 

tertumpu kepada pekerja yang mengambil bidang teknologi yang harus mempelajari 

ICT ini tetapi juga dalam bidang-bidang tertentu. Mereka boleh mengatur segala 

bentuk pekerjaan mereka dengan lebih mudah dan pantas sekiranya mereka 

mempunyai kemahiran yang lebih mendalam berkaitan penggunaan ICT ini. 

Malahan, diharapkan kajian ini juga dapat membantu para pekerja sektor awam 

untuk meneroka lebih banyak langkah-langkah yang wajar dilakukan demi 

menghalang faktor-faktor yang menghalang kepada penggunaan ICT pada masa 

akan datang. 

 

 

1.6.2 Pihak Pengurusan Organisasi 

Di samping itu, kajian ini bertujuan untuk membantu pihak pengurusan organisasi 

memahami situasi sebenar yang berlaku serta memberi kesedaran kepada pihak 

pengurusan organisasi tersebut untuk lebih peka akan masalah-masalah yang 

dihadapi oleh para pekerja mereka dalam menghadapi proses pekerjaan lebih-lebih 

lagi dalam sektor awam. Tambahan pula, dengan adanya kajian ini pihak pengurusan 

organisasi juga boleh memperhalusi setiap kekurangan yang dihadapi pekerja 

semasa menggunakan ICT ini. Malahan, mereka juga boleh menambahbaik lagi 

kekurangan yang ada serta bertanggungjawab terhadap penggunaan ICT dalam 

organisasi tersebut.  

 

 

1.6.3 Organisasi Sektor Awam 

Bukan itu sahaja, kajian ini juga diharapkan dapat memberi gambaran terhadap 

organisasi sektor awam berkenaan penggunaan ICT. Hal ini demikian kerana, 

penggunaan ICT yang semakin meluas ini terkadang memerlukan organisasi 

menyediakan lebih banyak komputer dan peralatan yang sesuai dalam bidang 

pekerjaan pekerja. Perkara ini penting untuk menghasilkan lebih banyak kerja yang 

berkualiti dan seiring dengan perkembangan dunia yang semakin canggih. Lantaran 

itu, organisasi perlu peka dan sentiasa memantau perkembangan digital kerana 

terlalu banyak peralatan ICT terbaharu yang lebih canggih dan moden serta lebih 

pantas apabila digunakan berbanding dengan peralatan ICT yang lama. Malahan, 

kajian ini juga berupaya untuk menjelaskan apakah kemahiran yang diberikan 

organisasi ini mencukupi kepada para pekerjanya. Dengan ini, organisasi sektor 

awam boleh memperbaiki segala kekurangan yang ada untuk memacu prestasi 

pekerja serta komitmen mereka ketika menggunakan ICT.  

 

 

1.7 Definisi Terma 

Bahagian ini akan menerangkan mengenai definisi, maksud atau konsep bagi item-

item yang terlibat dalam kajian ini. Ianya akan membantu pengkaji seterusnya atau 

para pembaca untuk memahami bentuk kajian yang dijalankan. 

1.7.1 Teknologi Maklumat (ICT). 

Dalam konteks kajian ini, ICT merujuk kepada salah satu kemudahan yang dapat 

memberi manfaat kepada semua manusia terutamanya kepada para pekerja. 

Menurut Balakrishnan Parasuraman et al., (2001) teknologi maklumat telah memberi 

implikasi besar terhadap bidang pendidikan, pelaburan, perbankan dan pengurusan 

sumber manusia atau hubungan industri. Walau bagaimanapun, tidak dinafikan 

bahawa teknologi merupakan antara penggerak yang strategik untuk menyokong 

pertumbuhan ekonomi Malaysia dan juga meningkatkan kualiti hidup (Balakrishnan 

Parasuraman et al., 2001). 

 

 Dengan adanya teknologi maklumat ini ianya menjadi salah satu alternatif 

yang amat berguna kepada para pekerja. Namun demikian, terdapat pelbagai impak 

positif dan negatif yang sudah pastinya akan mempengaruhi aktiviti harian semasa 

proses pekerjaan dilaksanakan. Oleh yang demikian, pekerja seharusnya lebih bijak 

menangani impak daripada transformasi yang dilaksanakan pada masa kini. Bukan 

itu sahaja, transformasi ini juga seharusnya perlu dipandang sebagai sebuah 

pencapaian yang boleh dikagumkan agar Malaysia terus maju dengan pelbagai lagi 

kemudahan yang boleh mengubah kehidupan generasi muda ke arah yang lebih 

dinamik (Balakrishnan Parasuraman et al., 2001). 

 

 

 Selain itu, menurut Ab. Aziz Yusof (2012) teknologi maklumat merupakan 

penggunaan perkakasan dan perisian bagi menyokong segala operasi dan fungsi 

pembuatan sesuatu keputusan. Teknologi maklumat merangkumi semua teknologi 

yang diaplikasikan oleh organisasi bagi memudahkan pemprosesan dan pemindahan 

maklumat serta perkhidmatan komunikasi. Teknologi maklumat yang direka bentuk 

bertujuan untuk menyediakan maklumat yang diperlukan, bagi memastikan setiap 

keputusan dapat dilakukan dengan lebih berkesan. Teknologi maklumat digunakan 

untuk mengumpul, menyimpan, mengedit dan memindahkan maklumat dalam 

pelbagai bentuk (Ab. Aziz Yusof, 2012). 

